
Сарман районы Җәлил гимназиясенең
 татар теле һәм әдәбияты укытучысы
 Исхакова Резеда Шәрипҗан кызы
Казан ханлыгы йөз елдан артык вакыт дәвамында гына яши. Әмма татар халкы язмышында ул мөһим урын тота. Казан ханлыгы дигәч тә, иң беренче чиратта, аның хөкемдарлары искә килеп төшә. Алар арасында Кол Шәриф тә дәрәҗәле, үзенә лаеклы урыннарның берсен били. Тарихчылар арасында Кол Шәриф сатлык Шаһгалигә 1546 нчы елда кискен каршы чыккан Мансур сәеднең улы булган дигән фикер бар.
Кол Шәриф, кечкенәдән күңеленә иман нуры сеңдереп, әтисенең шифалы йогынтысында үсә. Әти-әнисе, улларының киләчәген белгән кебек, аңа исемнең дә лаеклысын, җисеменә туры килешлесен бирәләр – Алланың кадерле, затлы, хөрмәтле колы. Саф әхлаклы һәм тирән белемле егетне 1546 нчы елда, әтисе Мансур үлгәннән соң, Казан ханлыгы руханиларының җитәкчесе, ягъни баш имам итеп билгелиләр. Кол Шәриф бөтен бер дәүләт – Казан ханлыгы халкы өчен намус аклыгы, әдәп-әхлак үрнәге, белемлелек өлгесе булып саналган, гомерен акыл, әдәп белән игелекле юлда уздырган. Аның ислам ханнары һәм шәһәр халкы арасында абруе гаять зур булган. Аның белән очрашканда, хәтта Казан ханнары да, атта барса, аттан төшеп, җәяү барса, башын иеп, беренче сәлам бирергә тиеш була. Ул зур галим, мөдәрис буларак та таныла. Җәмигъ мәчет каршындагы мәдрәсәдә укыта. Моннан тыш ул күренекле дәүләт эшлеклесе дә әле. XIX гасырның беренче яртысында ул, Казан ханлыгы исеменнән илче сыйфатында, Мәскәүгә йөри, рус хөкүмәте белән сөйләшүләр алып бара. Бер үк вакытта ул – билгеле әдип тә. Кызганычка каршы, Кол Шәриф иҗат иткән әдәби әсәрләрнең бик азы гына сакланган. “Бакырган китабы”нда аның дүрт шигыре урын алган. Алар газәл, мөнәҗәт жанрында. Лирик герой Алланы зурлый, бөтен күңеле белән аңа тартыла. Автор дөнья белән мавыкмаска, үлемне һәрчак истә тотарга чакыра.
Кол Шәриф үз заманының күренекле дипломат – илчесе дә булган. Казан ханлыгы өчен авыр елларда ул үзенең бөтен көче, белеме белән халык мәнфәгате өчен көрәшкән. Халкыбыз тарихындагы иң авыр, хәлиткеч көннәрдә, 1552 нче елның 2 нче октябрендәге Явыз Иван һөҗүме вакытында, Кол Шәриф – ханлыкның баш имамы – Казан кальгасындагы сугышлар белән җитәкчелек итә ; кулына кылыч- калкан алып, иң алгы рәтләрдә сугыша. Рус гаскәрләренә иң нык һәм иң соңгы каршылык күрсәтүчеләр дә Кол Шәриф җитәкчелегендәге шәкертләр һәм муллалар төркеме була. Бу хакта А.М.Курбский “Казан алынуы турында хикәя”сендә болай ди : “Көтмәгәндә генә шәһәргә шулкадәр күп яңа гаскәр килүен күргәч, Казан патшасы үзенең бөтен гаскәре белән бик каты сугыша-сугыша чигенә башлады. Патша сарае янындагы мәчетләргә килеп җиткәч, аларның һәлакәт алдында калган галимнәре, сәедләре, муллалары үзләренең бөек әмирләре Кол Шәриф мулла җитәкчелегендә, русларга каршы чыгып, шулкадәр каты сугыштылар ки, хәтта күпләрне үтереп бетерделәр, үзләре дә бердәм һәлак булдылар.”
Азат, мөстәкыйль дәүләт булган Казан ханлыгы шәһәрләре Казан каласы белән берлектә тулысынча урыс гаскәрләре тарафыннан талана һәм җимерелә. Шәһәр халкы үтерелә, исән калганнары читкә сөрелә, шәһәрдәге мәчетләр, зияратлар, бай китапханәләр тулысынча юкка чыгарыла, яндырыла. Зиннәтле хан сараен дошман гаскәрләре пычратып бетерә, аны корал складына әйләндерәләр. Казанны басып алу белән шәһәрдә ике чиркәү салына, аның нигез ташларын зиратлардан, мәчет нигезләреннән җыйган тарихи ташлар тәшкил итә.
Урта гасырдагы Кремльдә үзенең көнчыгыш бизәкләре белән аерылып торган морза һәм байларның ике катлы таш йортлары, матур итеп бизәлгән, кирпечтән салынган су үткәргече һәм канализация торбалары белән җиһазландырылган хан сарае, хөкем йорты, матур төрбәләр һәм мәһабәт манаралы мәчетләр булган. Аларның исемнәре генә безнең чорга килеп җиткән : Гөлли-җами, Гадел-Мөэмин, Дан, Нурали мәчетләре. Алар арасында иң зурысы һәм иң матуры булып Кол Шәриф мәчете исәпләнгән. 
Кол Шәриф мәчете Җәмигъ, ягъни үзәк мәчет булып саналган. Ул зур-зур ак ташлардан болгарча уеп-бизәкләп салынган булган. Тарихчы М.Худяков раславынча, Казанны алу тантанасын билгеләп салынган Мәскәүдәге Василий Блаженный чиркәве әлеге Кол Шәриф мәчете калыплары буенча төзелгән. Михаил Худяков болай ди : “...Үзенең архитектур формалары белән Василий Блаженный храмы, Мәрҗәни хезмәтләрендә сурәтләнгән сигез манаралы Кол Шәриф мәчетен хәтерләтә. Василий Блаженныйның Көнчыгыш гөмбәзләре белән зиннәтләнгән сигез башнясы Кол Шәрифнең сигез манарасы белән гаҗәеп дәрәҗәдә тәңгәл килә. Рус хөкүмәте, Казанның Җәмигъ мәчете архитектурасын Мәскәүгә күчереп, татар дәүләтенең Россиягә буйсынуы идеясен бик ачык белдерә.”
Мәчет һәм чиркәүләр – халыкларның мәдәни хәзинәсе, архитектураның соклангыч матур үрнәге. Мәчет ул – мөселманнарның намаз укырга йөри торган урыны. Мәчетнең иң югары урыны – манара. Анда азан әйтелә. Манара башында ярым ай балкый. Шәһәребезнең меңеллык юбилеена Кремль территориясендә бик тә матур, тиңе булмаган Кол Шәриф мәчете төзелде. Яңа Кол Шәриф мәчетен күреп, аның гүзәллегенә сокланмаган кеше юктыр, мөгаен. 
Берничә купшы, шәмдәй төз манарасын күкләргә чөйгән бу мәһабәт мәчет кремльнең генә түгел, бөтен Казан шәһәренең дә күрке булып ераклардан балкып тора һәм гүяки әче тарих сабакларыннан гыйбрәт алырга чакырып тын гына вәгазь укый.
Япа-ялгыз идең, гүзәл бикә!
Ничә гасыр уздырдың син “биктә.”
Кол Шәрифең кайтты, Сөембикә,
Синең янәшәңә – биеклеккә!
Артта калды айсыз торган чорың,
[bookmark: _GoBack]Урман кебек тәре арасында!
Кол Шәрифең кайтты, Сөембикә,
Мең яшәгән Казан каласына.
Кол Шәриф – үткән тарихыбызның, мәдәниятебезнең күренекле бер вәкиле. Ул безнең рухи тормышыбызда тирән эз калдырган. Шуңа да халык аны онытмый. Шагыйрь, рухани, дәүләт эшлеклесе булган бу зат хакында сәнгать әсәрләре, әдәби ядкярләр туып тора. Әхмәт Рәшитнең “Кол Шәриф” поэмасы әнә шундый әсәрләрнең берсе. Анда Кол Шәрифнең катлаулы язмышы, шул чордагы фаҗигале хәлләр шактый тулы гәүдәләндерелә. Поэманың ахырында автор, чәчмә юлларга күчеп, болай ди:
 “И Раббем! Хак динебезне, күркәм гореф-гадәтләребезне иң авыр заманнарда мыскыл-мәсхәрәдән аралаган Кол Шәриф сәед кебек олуг имамнарыбызны, кяферләрдән тән вә җан газаплары татып дөнья куйган соңгы ханнарыбызны изгеләр рәтенә исәплә!” 
